
Titiraqhimayaa S. Kim Juniper, Aulapkaiyiryuaq Qauyihaqtinit Atuqtittivallianiqmullu, Taryunik Qauyihaqtit Kanatami (Ocean Networks Canada), Ilihaqpaalliviat Victoria-mi, Victoria, British Columbia
Ilitturiyauyut 2013-mi Qauyihaqtillugit
Taryuliqiyit Kanatami (ONC) aulapkaivaktut qauyiharvingnik taryup ataani Iqaluktuuttiami September, 2012-mit.  Taryup ataani paqittitilgit piksaliutiqaqhutik ingilraraaqhutik naunaiqhitivaktut taryumiutanik, hikup hiliktianik uumayuniklu taapkununnga mikiyumut hilaliqivingnut hinaani Iqaluktuuttiap tunmiraqvianit.  Naunaitkutat paqittitinit hilaliqivingnillu turaaqtitauvaktut WIFI-kut talvunga Nunavunmi kavamatkut havakvianut, talvanngattauq turaaqtitauvaktut satellite-kut ONC-kut qauyihaqvianut Ilihaqpaallivianit Victoria-mi hailiyauvaghunilu tamangnut inungnut.
Qauyiharvik aularaaqpaktuq iliuraqtauhimagami, naunaiqhitittiaqhuni qauyihaqtinik inungnullu ilittuqhitiuplutik.  Naunaitkutat qauyihaqtainit malrungnik ukiunit aulatillugit takupkaqtitauhimayut qaffinut qauyihaqtit katimaryuaqhutik talvanilu 2013-mi Ukiuqtaqtumi Ilittuqhaiyut Katimatillugit (Arctic Observing Summit) Vancouver, BC-mi, talvanilu Kanatami Hilaliqiyit Taryuliqiyillu Katimayiit (Canadian Meteorological and Oceanographic Society) Katimayuaqtillugit Saskatoon, SK-mi, (26-mit 30-mut, May, 2013) talvanilu ArcticNet-kut 2013-mi katimatillugit Ukiuq Tamaat Qauyihaiyit Katimavianit Halifax, Nova Scotia-mi.  Ilihaqtittivaktugut qauyihaqtit havauhiinik (20-nik ilauyuqaqtuq) katimatillugit 2013-mi ArcticNet-kut, qanuq naunaiqhiyaami Iqaluktuuttiap Qauyiharvianit, qaritauyanik atuqhutik hailiyauhimayut talvani OCN-kut Kanatami qaritauyakkuurutainit.
2013-mi Nunami Qauyihaqtut Iqaluktuuttiami
[bookmark: GoBack]ONC-kut havagiaqtittiyut pingahunik hanayinik qauyihaqtiniklu Iqaluktuuttiamut August 24-mit September 4-mut, 2013-mi, ahiqquiyariaqhugu nutaannguqtiqhugulu imaqmiutaq qauyihautit hinaaniittumiklu hilaliqivinik.  Puuvyaqtit imarmiutamik tunngaviliuqhimayaat ungavaqhugu nutaanik paqittitinik iliuraivaktut.  Ahiaguttauq, nipiliutinik, imarmiutanik tuhaatjutinik, iliuraqtauyuq taimaa qauyihaqtit inuillu naalainnarialgit imarmiutanik uumayunik, umianiklu ikaayunik ungahiaqtumi.  Taamna hilaliqiviat hinaaniittuq ungavaqtaupluni himmiqtauvaktuq nutaatqiyanik.  Havaqatiqaqhutik taapkualu Kanatami Imaqmiutanik Qauyihaqtiinit, nalautittivaktut paqittitinik tunngavianit, imaukkakviinik ilittuqhitighat.  Imaa aularaaqlutik qauyihaivangniat imaukkakpagaangat Iqaluktuuttiaq, ihuaqtukkullu ilittuqhitighat imaukkagaangat.  Kinguanilu, taapkua Taryumiunik Paqittiyit (OTN) iqalungnik nipiliutinik iliuraivaktut ingilrutit tunngavianut, paqittiyughat iqalungnik atatarutiliqtauyut.  Qauyihaqtit iliuraivaliqtut atatarutinik iqalukpingnut Iqaluktuuttiami, ingilraviit naunairumaplugit tahirnit taryumilu.  Hapkua naunaitkutit iharianaqtut munattiarniqmut iqalungnik manighiutauvaktut.
Havaktit takupkaqtittivaktuttauq inungnut ilihaqvingnullu Iqaluktuuttiamiitillugit.  Takupkaqtittiyait ilihaqtunut angayughinut parnaiyaqtauhimayuq ikayuqtigiplugu ilihaiyi  Beth Sampson.

Parnaiyaqtauhimayut Havaaghait 2014-mi Iqaluktuuttiami 
Havaktit utiqniaqhimayut Iqaluktuuttiamut nungutinnagu August atulihaaqqalluuniit September, 2014-mi, ahiqquiyariami paqittitinik takupkaqtittiyaamilu inungnut. 
NUTAAQ HAVAAGHAQ – Katitiriniaqhimayugut taryumik imarmik marlungmiklu hanianit qauyihaqviup, nalaumayaaghaitalu paqittitit ihivriuqlugit.  Katitirivangniallu taryup natirmiutainik (qitiittunik) avatiinik tunngaviat, taimaa ayuittut ilittuqhiyaghait hunauyaaghait qauyihaqtait piksaliutikkut.

